
Ҫынлӑхпа чунлӑха 
ҫухатас марччӗ 

КӖСКЕН 
Порфирий Васильевич Афанасьев 1942 ҫулхи нарӑсӑн 20-мӗшӗнче Тутарстанри 

Ҫарӑмсан районӗнчи Ҫӗнӗ Йӗлмелӗ ялӗнче ҫуралса ӳснӗ. Шкул пӗтерсен Хусанта 
тухса тӑракан "Хӗрлӗ ялав" ("Ленин ялавӗ") хаҫат редакцине ӗҫе вырнаҫнӑ. 1964 
ҫулта Хусанти Педагогика институчӗн филологи факультетӗнчен вӗренсе тухнӑ. Пӗр 
вӑхӑт Ҫӗнӗ Йӗлмелӗ вӑтам шкулӗнче ӗҫленӗ, каярах Ҫарӑмсан районӗн "По ленин­
скому пути" хаҫат редакторӗн ҫумӗ пулнӑ. 1967ҫулта Шупашкара куҫса килнӗ. "Ком­
мунизм ялавӗнче" (хальхи "Хыпар") литсотрудник, пай пуҫлӑхӗ, "Хатӗр пул" (халь 
"Самант") журналӑн, Чӑваш кӗнеке издательствин тӗп редакторе пулса ӗҫленӗ. Чӑваш 
писателӗсен пӗрлӗхне ертсе пынӑ, Чӑвашрадион тӗп редакторӗнче вӑй хунӑ. 
Раҫҫей Мир фончӗн Чӑваш уйрӑмӗн председателей ҫумӗ, Пичетпе информаци пат-
шалӑх комитечӗн председателей ҫумӗ пупнӑ. 2001 ҫултанпа - Чӑваш Республикин 
1-мӗш класлӑ Патшалӑх советнике, Халӑхсем хушшинчи пӗр кӑмӑллӑх пӗрлӗхӗн 
пӗтӗм тӗнчери академийӗн академике. 

"Ҫарӑмсан кӗввисем" (1975), "Хуркайӑк ҫулӗ" (1976), "Чун ҫути" (1980), "Пурӑн, 
юрату"(1985), "Санятупа"(1986), "Хӗвелхапхи"(1988), Тав"(1998), "Юрату ҫӗршывӗ" 
(2002) тата ытти кӗнекесен авторе. 

Чӑваш комсомолӗн Ҫеҫпӗл Мишши ячӗллӗ премийӗн лауреачӗ (1982), Чӑваш 
Республикин искусствӑсен тава тивӗҫлӗ деятеле (1992), Чӑваш халӑх поэчӗ (1998), 
Чӑваш патшалӑх премийӗн лауреачӗ (2001). 

"Ачалӑха, туссем, кирек мӗн тӑвӑр, эпир куратпӑр тӗлӗкре анчах..." Ҫак сӑмах-
семпе вӗҫленет Порфирий Афанасьевӑн "Тӗлӗкпе чӑнлӑх" сӑвви. Нарӑсӑн 20-
мӗшӗнче ҫитмӗл ҫул тултаракан чӑваш халӑх поэчӗ пурнӑҫ ҫулӗпе сулмаклӑн утать, 
тус-юлташӗсемпе ҫыхӑну тытать, ҫӗнӗ шухӑш-кӑмӑлне сӑвӑласа-шӑрҫаласахтӑрать. 
Нумай пулӑм ҫине ача куҫӗпе пӑхма, тӗнче асамне асӑрхама пӑрахман, чунӗпе халь 
те ҫап-ҫамрӑк. Чӑннипе, пӗтӗм ум сӑмаха унӑн сӑввисенчен илнӗ йӗркесемпех ҫырма 
пулать: "Курма, илтме пӗлсессӗн, ҫут ҫанталӑк - пин ҫутӑллӑ, пин кӗвӗллӗ илем. 
Ҫавна куллен ҫынна астутармалӑх, ҫав илемпе чуна савӑнтармалӑх ҫут тӗнчене 
килеҫҫӗ поэтсем". Мӗн тӗллевпе пурӑнать-ши пултаруллӑ ҫын? Мӗн савӑнтарать-
ши ӑна? Мӗн кулянтарать тата? "Тӑван Атӑл" вулаканӗсен сӑвӑҫӑ чун уҫса каласа 
панипе паллашма май пур. 

Атте сахӑрӗ 
Кашнин хӑйӗн шӑпи ҫав. Ҫитмӗле пурӑнса ҫитесси ҫинчен шутлама та пултарай-

ман эпӗ, сӑпкарах вилсе выртма пултарнӑскер... 
Ҫичӗ ача ҫуратнӑ анне, анчах пурте ҫитӗнсе ӗлкӗреймен нушаллӑ саманара. 

Мӑшӑрӗпе Валентина Ивановнӑпа Амӑшӗпе Анастасия Васильевнӑпа 

1988 с. 1959ҫ. 



Автограф 5 

Виҫӗ аппа ҫеҫ сывӑ 
юлайнӑ. Тӑваттӑн ӳснӗ 
эпир, эпӗ - чи кӗҫӗнни. Ат-
тене вӑрҫӑ пуҫлансанах 
фронта илсе кайнӑ. Эп 
ҫурални ҫинчен вӑл вӑрҫӑ-
ра чух пӗлнӗ. 

Пӗр-ик уйӑхра чух питӗ 
вӑйлӑ чирлесе ӳкнӗ иккен 
эпӗ, часах вилес пек. 

Кӳршӗре пурӑнакан 
юмӑҫ карчӑкӗ те мана пу-
рӑнма пултаракан ача вы-
рӑнне хуман тет. Пӑхнӑ тет 
те ман ҫине: "Ачу пурӑн-
малли ҫын мар сан", - тесе 
хунӑ аннене. (Астӑватӑп-
ха, хӑраттӑмӑрччӗ эпир 
вӑл карчӑкран ача чухне.) 
Манӑн юнра глюкоза сит-
мен пулнӑ иккен. Кам 
пӗлсе тӑнӑ ун чух ун пек 
япаласене. Вӑхӑчӗ йывӑр 
пулнӑ, кӑкӑр ӗмӗртекен 
аннем апат-ҫимӗҫне те 
ҫителӗклӗ курсах та кай­
ман ӗнтӗ. 

Илмень кӳлли хӗррин-
че ҫапӑҫнӑ чух атте 
аманнӑ та темиҫе уйӑх гос-
питальте сипленнӗ хыҫҫӑн 
киле таврӑннӑ. Хӑй ҫиес 
сахӑр татӑкӗсене ачисем 
валли илсе килнӗ. Эпӗ те 
мӗн пултарнӑ таран ӗмсе 
выртнӑ ҫав сахӑр татӑкне. 
Каярах анне каласа панӑ 
тӑрӑх, пӗр эрнеренех вӑй 
илнӗ эпӗ. 

Ватлӑхра килнӗ ывӑлӗ 
чӗрӗ юлнӑшӑн савӑннӑ 
ӗнтӗ вара вӗсем - анне 44-
ра пулнӑ вӗт мана ҫуратнӑ 
вӑхӑтра. Пиллӗкрех вула-

Чӑваш ҫыравҫисемпе Мускавра. 1988 ҫ. 

Пӑлхар ҫыравҫисемпе Ижо Соколовпа, Красин Химирс-
кипе тата Юрий Сементерпе пӗрле. Шупашкар. 1996 ҫ. 

ма-шутлама вӗреннӗ иккен эпӗ. Шкула хирӗҫех пурӑ-
наттӑмӑр та иртерех янӑ мана вӗренме. Анне ман пир-
ки пӑшӑрханса учительница патне те кайса ыйтнӑ: "Ир-
хине пит йывӑр тӑрать те шкула тепӗр ҫул ҫӗнӗрен ямал-
ла мар-ши ӑна?" Устинья Михайловна Егорова, ман 
пӗрремӗш вӗрентекен, ҫапла хуравланӑ аннене: "Ун пек 
маттур та тавҫӑруллӑ ача тата ӑҫтан тупас вара манӑн? 
Ку класрах пултӑр". 

Чӑн чӑваш ялӗ 
Аппасем 5-7 класран ытларах вӗренмен. Аннепе атте хӑйсем те вӗреннӗ ҫынсе-

мех пулман. Атте вӑрҫӑран янӑ ҫырӑвӗсене вуланӑччӗ, ҫырма йӗркеллӗ хӑнӑхай-
ман вӑл: кашни сӑмахра темиҫе сас палли сиктерсе ҫырнӑ. Анне 30-мӗш ҫулсенче 
ликбез шкулне ҫӳрекеленӗ, хаҫат е кӗнеке ячӗсене такӑна-такӑна вулатчӗ. Ҫав 
вӑхӑтрах вун-вун чӑваш юрри пӗлетчӗҫ хӑйсем. Маншӑн самай тӑрӑшнӑ вара вӗсем 
- ывӑлӗ та пулин вӗрентӗрех тенӗ ӗнтӗ. 

Шкул библиотекинче мӗн пур кӗнекене кӗҫӗн классенче вӗреннӗ чухнех вуласа 
тухнӑччӗ эпӗ. Ухсайӑн "Кӗлпук мучине", Хусанкайӑн "Тӑван ҫӗршывне" каҫса кайса 
вулаттӑм. Хусанкая хӑйне ҫыру та янӑччӗ ун сӑввисене ытараймасӑр, халь вӑл ар-
хивра упранать. 

Сӑвӑсем ун чухнех ҫырма пуҫланӑ, ирӗклӗ темӑпа сочиненисемпе те кӑмӑлпах 
лараттӑм. Районти хаҫат вырӑсла тухатчӗ. Хусанта ҫеҫ "Хӗрлӗ ялав" чӑвашла пи-
четленетчӗ. Виҫҫӗмӗш класра вӗреннӗ чухнех унта ҫырусем яма пуҫларӑм. 

Ачалӑха аса илме питӗ ырӑ ҫав. Мӗн тери илемлӗ вырӑнта вырнаҫнӑ пирӗн хӑйне 
евӗрлӗ ял! Халь Ҫӗнӗ Йӗлмелӗ ялне пӗтӗм чӑваш тӗнчи пӗлет. Кунта пурӑнакансен 
ҫурри - тӗне кӗнисем, тепӗр ҫурри - чӑн чӑвашсем. Авалхи тӗне вӗсем халӗ те ҫирӗп 
тытса пыраҫҫӗ. Студентсем, тӗпчевҫӗсем час-часах ҫӳреҫҫӗ вӗсем патне, чӑваш 
масарӗнчи палӑксене тишкереҫҫӗ, йӑла юррисене ҫырса илеҫҫӗ. Юнашарах тутар, 
мӑкшӑ, вырӑс ялӗсем нумай пулин те, ҫакчӑваш ялӗ нихӑҫан та никама та пӑхӑнман, 
яланах хӑйӗн йӑли-йӗркипе пурӑннӑ. Вӑрҫӑ хыҫҫӑнхи ҫулсенче тӑван чӗлхене 
хӗсӗрленӗ чухне те шкулта чӑваш чӗлхи урокӗсем манӑҫман, тен, ытти ҫӗртинчен те 
тарӑнрах, анлӑрах вӗрентнӗ. Мӗншӗн тесен манӑн учительсем хӑй вӑхӑтӗнче Аксу 
педучилищинче Ефрем Эллиев писатель патӗнче пӗлӳ илнӗ. 

Вӗрентекенӗмсене тав туса аса илес килет. Вӑрҫӑ инваличӗ Лаврентий Егорович 
Соленцов заметкӑсем ҫырма хӑнӑхтарчӗ. Стена хаҫатне пурте пӗрле хатӗрлеттӗмӗр. 
Пиллӗкмӗш класа куҫсан литература кружокне ҫӳреме пуҫларӑм. Ӑна Мария Хари-
тоновна Емендеева, тӗне кӗмен чӑваш хӗрарӑмӗ, ертсе пыратчӗ. Алӑпа ҫырсах 
"Ҫӑлтӑр" журнал кӑлараттӑмӑр. 

Дмитрий Михлеев кинорежиссер, поэт, художник кӑҫал кӑрлачра хӑйӗн юбилей-
не уявларӗ. Эпир унпа пӗр парта хушшинче ларнӑ шкулта. Пӗр-пӗринпе ӑмӑртса 
сӑвӑ ҫыраттӑмӑр. Хӗрсем ҫинчен шӳтлесе-кулкаласа эпиграмма таврашсем ҫырни 
те пулнӑ - хӑшӗсем куҫҫуль кӑларсах класран тухса таратчӗҫ. 

Физикӑпа астрономи урокӗсене Михаил Петрович Михеев ирттеретчӗ. Унӑн те­
лескоп пурччӗ. Пӗтӗм шкул ачи ун патне чупатчӗ. Ҫӗрӗпех ҫӑлтӑрсене сӑнаттӑмӑр 
пӗрле. 1957 ҫулта космоса пӗрремӗш спутнике ярсан ӑна та курнӑ эпир ҫав теле-
скоппа: мӗлт-мӗлт туса йӑлтӑртатса пыратчӗ... Пӗтӗм ял шавлатчӗ ун чух. 

Пурнӑҫтемле те ҫавӑрттарать пире - Михаил Петровичпа кайран Хусанта тӗл пулнӑччӗ, 
вал ун чух аспирантурӑраччӗ. 1967 ҫулхи авӑн уйӑхӗнче вара, калаҫса татӑлнӑ пекех, 
иксӗмӗр те Шупашкара куҫса килтӗмӗр. Малтанхи вӑхӑтра ун хваттерӗнчех пурӑннӑччӗ. 

Ирхи шӑнкӑрав 
...Аттестат илнине ҫӗрӗпе пӗр класра вӗреннӗскерсемпе уявланӑччӗ, ҫырма 

хӗрринче кӑвайт чӗртсе калаҫса-юрласа ларнӑччӗ. Тул ҫутӑлас умӗн ҫеҫ киле 

ҫитнӗччӗ. Ҫывӑратӑп ним ҫинчен шутламасӑр... Анчах ирхине ирех вӑратрӗҫ мана 
- ял Совет председателе Семен Иванович Иванов чупса ҫитнӗ иккен. Пӑлханни-
пе хашкать хӑй, "Обкомран сан пата шӑнкӑравлаҫҫӗ", - тет. 

"Хӗрлӗ ялав" хаҫатӑн тӗп редакторе Исаак Васильевич Скворцов ун чух бюро 
членӗччӗ, вӑл шӑнкӑравлать иккен: "Паян мунча кӗр те, ҫамрӑк тусӑм, ыран Шун-
тал станцийӗнче Хусан пуйӑсӗ ҫине лар. Сана кӗтсе илеҫҫӗ кунта". 

Володя Хавандеев юлташпа пӗрле ҫула тухрӑмӑр та аптрамарӑмӑр вара, 
чиперех ҫитрӗмӗр. Чылайӑшӗ лайӑх пӗлекен, хисеплекен Константин Петров 
кӗтме тухнӑ ун чухне мана. Ӑна курсан савӑнсах кайрӑм - паллатӑп та-ха. Вӑл 
пирӗн шкула темиҫе те килсе кайнӑччӗ хаҫат валли материал пухма. 

Тӳрех ӗҫе вырнаҫтарчӗҫ ҫапла, редакцирех пӗр пӳлӗмре диван ҫинче тӑватӑ 
уйӑх ҫӗр каҫса пурӑнтӑм. Хаҫат кӑларӑмӗсем ал айӗнче, тем тӗрлӗ кӗнеке те 
пурччӗ. Каҫхине мӗн тумалла тата - вуламалла! 

Хам телее хам ӗненмесӗр пурӑннӑччӗ ҫав тапхӑрта. Кашни кун мана хаҫат 
редакторе И. Скворцов, В. Юдинпа К. Петров паллӑ писатель-журналистсем ӗҫ 
хушса тӑраҫҫӗ. Редакцие час-часах Н.В. Никольский профессор кӗрсе тухатчӗ, 
апат вӑхӑтӗнче иксӗмӗр шахматла выляттӑмӑр. В. Урташ, П. Хусанкай, Илпек 
Микулайӗ, А. Алка, Н. Евстафьев тата ытти чылай ҫыравҫӑ килсе ҫӳретчӗ. Ҫак 
редакцирех Юрий Айташпа, Валем Ахунпа, Алексей Трофимовпа ҫывӑх пал-
лашрӑм, туслашса кайрӑм. 

Аслӑ пӗлӳсӗр май килмест тесе редактор экзаменсене хатӗрленме хушнӑччӗ. 
Кӗҫех институтра вӗренме пуҫларӑм. Тутарсен тата вырӑссен пулас поэчӗсемпе 
Ренат Хариспа, Равиль Файзуллинпа, Иван Даниловпа, Рустем Кутуйпа, Нико­
лай Беляевпа туслӑ пултӑм. Шел пулин те, эпӗ студент чух чӑваш хаҫатне хупса 
лартрӗҫ. 

Юлашки курсра вара авланса та ятӑм. 
Аннепе ун аппӑшӗсем патне хӑнана кайнӑччӗ. Самар облаҫӗнчи Мака Таяпи 

текен яла. Унта паллашнӑччӗ пулас арӑмпа. Учительницӑччӗ вӑл. Тӳрех килӗшрӗ 
мана. Малтан ҫыру ҫӳрететтӗмӗр... Тепӗр ҫулталӑкран хӗллехи каникул вӑхӑтӗнче 
виҫӗ ӑйӑрпа хӗр килӗшме тухса вӗҫтертӗмӗр вара. 

Мӑшӑрӑм, Валентина Ивановна, вунӑ ҫул каялла ҫӗре кӗчӗ. Хӗрӗх ҫул унпа 
килӗштерсе, пӗрне-пӗри ӑнланса пурӑнтӑмӑр. Чылай сӑвва ӑна халалланӑ. Юрать 
пӗччен мар халь эпӗ - хӗрпе ывӑл ӳссе ҫитсе хӑйсем ҫемьеллӗ ӗнтӗ. Мӑнуксем 
те пур. 

Пурнӑҫра ачасенчен те нумай вӗренетӗн. Вӗсем пире пӗр-пӗрне упрама, ытти 
ҫын ҫинчен те шутлама хӑнӑхтараҫҫӗ. Пӗр ывӑл пирӗн вун иккӗре чух вилчӗ. 
Сӑвӑсем ҫыратчӗ ман пек. Ҫав трагеди те чуна хытарса малалла пурӑнма вӑй 
тупма вӗрентрӗ. 

Чӑвашлах ҫырас килетчӗ... 
Институт хыҫҫӑн пӗр вӑхӑт шкулта ӗҫлерӗм. Ачасемпе уроксем ирттерме питӗ 

килӗшетчӗ мана, ачисем те хама юрататчӗҫ тата. Каярах района чӗнсе илчӗҫ. Выр-
ӑнти тутар хаҫачӗ валли ҫын тупнӑ, вырӑсли валли кирлӗ иккен тата. Унта куҫару 
енӗпе ӗҫленӗ чух самай тутарла та вӗрентӗм те аванах ӑнланма пуҫларӑм. 



8 Автограф 

Анчах ман чӑвашлах ҫырас килетчӗ. 
Юрий Айташа тӗл пултӑм пӗррехинче. Савнийӗ патне Пӗкӗлмене каятӑп тет. 

Туспа часах уйрӑлас килменнипе пӗрле кайрӑмӑр вӗт самолетпа ун савнийӗ патне. 
Мӗн ҫинчен кӑна калаҫмарӑмӑр-ши ҫул ҫинче! Вӑл Шупашкарта ӗҫлетчӗ ун чух... 

Чӑваш Енех, Шупашкара куҫса килмесӗр ӗҫ тухманнине ӑнлантӑмӑр ҫак тӗл пулу 
хыҫҫӑн мӑшӑрӑмпа. 

Хаҫатрах ӗҫ тупӑнчӗ. "Коммунизм ялавӗнче" вӑй хума пуҫласан малтанхи виҫӗ 
уйӑхрах 18 района ҫитсе килтӗм. Ун чухнехи ял хуҫалӑх пайӗн ертӳҫи Павел Ивано­
вич Иванов тӗрӗслесшӗн пулнӑ-ши ӗнтӗ мана? Кашни кун ҫыраттӑм, хаҫат ҫырӑнта-
рас енӗпе чупаттӑм. 

Ӗҫленӗ хушӑрах партии аслӑ шкулне вӗренме ячӗҫ - ҫав тапхӑра тепӗр универ­
ситет пӗтернипе танлаштарма пулать пулӗ. Мускавра икӗ ҫул пурӑнни халӗ те асра. 
Мӗн чул спектакль курмарӑм пулӗ. Ҫавӑнпа ӗнтӗ, театрпа сӗмленме пуҫланипе, "Сан 
ятупа" сӑвӑлла трагеди ҫырӑнчӗ. 

Халӗ те театрпа туслӑ. 15 пьеса чӑвашла кусартӑм. Мольерӑн "Хыткукар", Шекс-
пирӑн "Ашкӑнчӑк инкесем", Лоркӑн "Йерма", Шолоховӑн "Лӑпкӑ Дон" тата ытти дра-
мӑпа, комедипе ӗҫлерӗм. Хальхи вӑхӑтра Чӑваш академи драма театрӗн артисчӗ-
сем "Ханума" (А. Цагарели) спектакльте уйрӑмах ҫӗкленӳллӗ кӑмӑлпа выляҫҫӗ. 

Лекцисем итленисӗр пуҫне мӗн чухлӗ интереслӗ ӑслӑ ҫынпа тӗл пулман-ши Мус­
кавра... Тӗрлӗ калаҫу, тӗрлӗ шухӑш... Пурнӑҫ ҫине шухӑшласа пӑхма вӗрентрӗ 
ҫӗршывӑмӑрӑн тӗп хули. Фидель Кастро пек пысӑк политиксем хӑйсен пурнӑҫӗ ҫин-
чен каласа панине итлеттӗмӗр те-ха. Тӗрлӗ ҫӗршывран килнӗ ҫынсем вӗренетчӗҫ 
партии аслӑ шкулӗнче. 

Малтан вулама вӗренесчӗ 
Чиновник та пулса куртӑм. Тӗрлӗ енлӗ пултарулӑхпа ҫыхӑннӑ ҫынсем питех юрат-

маҫҫӗ тӗрлӗ постра ларакансене, чӑннипе, чиновник ӗҫӗ - питӗ кирлӗ ӗҫ вӑл. Мӗн 
пур ҫӗрте йӗрке пулмалла. 

Пире самана суйласа илнӗ теме те пулать. Ҫав вӑхӑтрах пирӗн пек поэтсем хӑй 
сӑмахне калама пултарнӑ. Пиртен маларах кӑшт урӑхларах поэзи пулнӑ. Хальхи 
саманара тата урӑх ятсем янӑраҫҫӗ. 

Хальхи литературӑра мӗн тери хитре калавсем, сӑвӑсем пур. Анчах идеологи 
ҫукки йӑлтах пӗтерсе хурать, вӗсене пӗлтерӗшсӗр тӑвать. Парти идеологийӗ мар, 
халӑх идеологийӗ кирлӗ. Тасалӑха хисеплени ҫитмест. Хӑш-пӗр повеҫе вулама ҫук 
- хӗрарӑмпа арҫын алхаснине каҫса кайса сӑнлаҫҫӗ. Чиккине пӗлмелле мар-и вара? 
Ҫынлӑхпа чунлӑха мӗнле сыхласа хӑварасси ҫинчен каласчӗ те вӗт. 

Ҫамрӑкҫыравҫӑсен литература ӑстисен хайлавӗсене вуламаплах. Вӗсем ҫав-ҫав про­
изведение мӗнле ҫырни ҫинчен кӑна мар, мӗншӗн ҫырни ҫинчен те шухӑшламалла. Ву­
лама ӳркеннине час-часах асӑрхатпӑр халь. Чи малтан вулакан пулмалла. 

Чӑн-чӑн вулакан пиҫсе тухмасӑр ҫыравҫӑ пулаймастех пуль ҫынран... 

Пичете Надежда ОСИПОВА хатӗрленӗ 


